
REPUBLIKA E SHQIPËRISË
KOMISIONI QENDROR I ZGJEDHJEVE

U D H Ë Z I M

Nr. 6, datë 23.03.2009
PËR  NUMËRTIMIN E ZONAVE TË QENDRAVE TË VOTIMIT NË MËNYRË UNIKE NË SHKALLË VENDI

Komisioni Qendror i Zgjedhjeve, në mbështetje të nenit 21, pika 1, nenit 23, pika 1, dhe nenit 62 të Ligjit nr. 10019, datë 29.12.2008 “Kodi Zgjedhor i Republikës së Shqipërisë”,  
 U D H Ë Z O N
 Neni 1
Qëllimi
Ky udhëzim ka për qëllim të përcaktojë rregullat, që duhet të ndiqen nga kryetarët e njësive të qeverisjes vendore, për numërtimin e zonave të qendrave të votimit në mënyrë unike në shkallë vendi.
Neni 2
Parime të përgjithshme
1. Sistemi Unik i Numërimit të zonave të qendrave të votimit (SUN) realizon numërtimin e vazhdueshëm të zonave të qendrave të votimit të ngritura në territorin e Republikës së Shqipërisë. Me anë të këtij sistemi bëhet i mundur identifikimi i zonës së qëndrës së votimit nëpërmjet një numri të papërsëritshëm, në përkatësi të çdo njësie të qeverisjes vendore. 

2. Numërtimi i zonës së qendrës së votimit bëhet me anë të një numri katërshifror. Numërtimi fillon nga njësia e qeverisjes vendore në veri të vendit, dhe konkretisht nga zona e QV-së nr.0001 e komunës Gruemirë, të qarkut Shkodër, dhe vazhdon në mënyrë progresive në drejtimin veri-jug të vendit, deri në zonën e QV-së nr.4734 të komunës Xarë, të qarkut Vlorë. 

3. Numrat që përdoren për numërtimin e zonave të QV-ve për çdo njësi të qeverisjes vendore jepen në Pasqyrën 1, bashkëlidhur këtij udhëzimi.

4. Zona e qendrës së votimit duhet të jetë brenda një territori kompakt e të pashkëputur gjeografik dhe numri i zgjedhësve për çdo qendër votimi nuk mund të jetë më i vogël se 150 dhe më i madh se 1000 zgjedhës, me përjashtim të institucioneve të posaçme ku qendra e votimit mund të ngrihet edhe kur në të ndodhen, të paktën 15 zgjedhës.
5. Kufijtë e zonave të qendrave të votimit dhe numërtimi i tyre caktohen nga kryetari i njësisë së qeverisjes vendore duke vepruar sipas këtij udhëzimi. 
6. Kufijtë ekzistues të zonës së qendrës së votimit ruhen edhe në zgjedhjet pasardhëse, me përjashtim të rastit kur bëhet i domosdoshëm ndryshimi për shkak të mosplotësimit të kushteve të përcaktuara në Kodin Zgjedhor.
Neni 3

Mënyra e numërtimit të zonave të qendrave të votimit kur ka ndryshime
Kryetari i njësisë së qeverisjes vendore në rast se:
a) në njësinë e qeverisjes vendore krijohet një zonë e re qendre votimi, atëherë numërtimi i kësaj zone të re do të realizohet duke i vendosur një numër pesëshifror. Katër shifrat e para do të jenë të njëjta me katër shifrat e para të numrit të zonës së qendrës së votimit më të afërt, brenda njësisë vendore përkatëse, ndërsa shifra e fundit, e pesta, do të jetë  1 (një). Ne rastet kur, ky numër me shifër të pestë 1 (një) ekziston, atëherë si shifër e fundit do të caktohet numri pasardhës (duhet patur parasysh që shifra e fundit mund të jetë nga 1 deri në 9). 

b) ngrihet një qendër e re votimi brenda nje zone qendre votimi ekzistuese, numri që i jepet kësaj qendre të re votimi do të ketë nje numër pesëshifror. Katër shifrat e para do të jenë të njëjta me katër shifrat e para të numrit të zonës së qendrës së votimit në të cilën ngrihet, ndërsa shifra e pestë do të jetë numri 1 (një) ose një numër tjetër më i madh (deri në 9), sipas rastit, me rend rritës. 

c) shkrihet një zonë qendre votimi, atëherë numri i kësaj zone qendre votimi hiqet nga përdorimi, duke mos ndryshuar numrat e zonave të tjera të qendrave të votimit.

Neni 4
Detyrat e përcaktuara në këtë udhëzim, për Bashkinë e Tiranës ushtrohen nga kryetarët e njësive bashkiake.

Neni 5

Ky udhëzim hyn në fuqi me botimin në Fletoren Zyrtare. 

